
BUYUK AJDODLARIMIZ 
MEROSINI OʻRGANISH ORQALI 

BOʻLAJAK OʻQITUVCHILARNI 
PEDAGOGIK KASBGA IJODIY 

MUNOSABATINI TARBIYALASH
Nishonova Shohista Boymatovna
Iqtisodiyot va Pedagogika universiteti

Pedagogika yo‘nalishi 1-kurs magistranti
Qarshi shahar 11-umumiy oʻrta taʼlim maktabining

oliy toifali boshlangʻich sinf oʻqituvchisi

Annotatsiya: Maqolada bo‘lajak pedagoglarni o‘z kasbini egallashida ota-bobolarimiz qoldirgan ma’naviy merosning 
ahamiyati, muhim xususiyatlari haqida so‘z yuritilgan. Abdulla Qodiriy shunday degan edilar: “Moziyga qaytib ish ko‘rmoq 
xayrlidir”. Darhaqiqat, bugungi shiddatli texnologiya asrida ham ajdodlarimiz qoldirgan ma’naviy boylikning ahamiyati 
zarracha bo‘lsa-da kamaygani yo‘q.

Kalit so‘zlar: pedagogika, ma’naviy meros, ajdodlarimiz donishmandligi, ta’lim, tarbiya, innovatsiya, texnologiya, e’tiqod.
Abstract: The article discusses the significance of the spiritual heritage left by our ancestors in the professional devel-
opment of future educators, as well as its key characteristics. Abdulla Qodiriy once said: “It is beneficial to look back at 
the past and learn from it.” Indeed, even in today’s fast-paced technological era, the importance of the spiritual wealth 
inherited from our ancestors has not diminished in the slightest.

Key words: pedagogy, spiritual heritage, wisdom of our ancestors, education, upbringing, innovation, technology, faith.
Аннотация: В статье говорится о значении духовного наследия, оставленного нашими предками, в освоении про-
фессии будущими педагогами, а также о его важных характеристиках. Абдулла Кадыри сказал: “Возвращаться к 
прошлому и учиться у него – благо”. Действительно, даже в наш стремительный век технологий значение духов-
ного богатства, оставленного нашими предками, нисколько не уменьшилось.

Ключевые слова: педагогика, духовное наследие, мудрость предков, образование, воспитание, инновация, тех-
нология, вера.

KIRISH
Oʻzbek xalqi azal-azaldan taʼlim-tarbiya masalalariga muhim jarayon sifatida eʼtibor qaratgan. Zardushtiylik 

dinining muqaddas kitobi Avestoda bolalarni tarbiyalashda eng muhim uch xususiyat nazarda tutilgan boʻlib, 
ulardan biri taʼlim-tarbiyadir. Zardushtiylikdan keyin hududlarimizda keng yoyilgan islom dinida ham bilim olish 
keng targʻib qilinadi. Jumladan, muqaddas Qurʼon kitobida: “Har bir musulmon erkak va ayolga bilim olish 
farzdir. Beshikdan qabrgacha ilm izla”, – deyilgan. Qurʼon kitobidan keyingi ishonchli manba hisoblangan Hadisi 
shariflarda ham bu muhim masala sifatida yoritilganini ishonchli hadislarda uchratamiz.

Halollik islom dinida yuksak qadrlangan. Bu sifat har bir boʻlgʻusi pedagog uchun eng muhim va zaruriy 
xislat hisoblanadi. Oʻz kasbini chin dildan sevib, bu sohaning barcha sir-asrorlarini puxta, mukammal egallashni 
koʻngliga tuggan har bir boʻlajak oʻqituvchi bu fazilatni oʻzida shakllantirmogʻi lozim.

Boʻlajak oʻqituvchilar uchun bu taʼlimotlarning ahamiyati nimada? Oradan necha davrlar, zamonlar oʻtgan 
boʻlsa-da, bilim olishga boʻlgan ehtiyoj oshib borganligi, bugungi kunda ham bu masalaning muhim ahamiyat 
kasb etayotganligi diqqatga sazovordir. Oʻz kasbida halol, bilimli, har tomonlama zamonaviy oʻqituvchi boʻlish 
uchun bobolarimizning boy merosini oʻrganmogʻimiz darkor. Hayotda muhim koʻnikmalarni kasbiy tayyorgarlik 
bilan uygʻunlashtirganimizda bu bilimlar hamisha asqotadi.

MAVZUGA OID ADABIYOTLAR SHARHI
Abu Rayhon Beruniy bobomiz: “Taʼlim berishda biz, ustozlar, fanlarni oʻrgatishda shunday yoʻl tutmoq-

ligimiz kerakki, ilmi tolib oʻzini xuddi bir bogʻdan ikkinchi bogʻda sayr qilgandek his qilsin”, – degan edilar. Abu 
Rayhon Beruniy iqtisodiy bilimlarni ham juda ravon va sodda tilda tushuntirib berganlar. Pul bilan muomala 

qilishni, pulning kelib chiqishini birinchilardan boʻlib tadqiq qilgan allomadir. Uning bu boradagi mulohazalari 
kasb tanlash, mehnat qilib daromad topish va uni toʻgʻri sarf etish masalasida nihoyatda qimmatlidir.

Abu Ali ibn Sino nafaqat tibbiyotda, balki pedagogikada ham zarur bilimlarni shunday taʼkidlaydi: “Inson 
yaratuvchanligi bilan boshqa jonzotlardan farq qiladi. Hayvonlar tevarak-atrofdagi barcha narsalarni qanday 
boʻlsa, shunday qabul qiladilar. Ammo odamlar mehnat qilib, chorvachilik, dehqonchilik, hunarmandchilik orqali 
oʻzlariga kasb tanlaydilar.” Oʻqituvchilik ham qadimdan bor boʻlgan va davr ruhiga mos rivojlanib borayotgan 
kasb hisoblanadi. Insoniyatdagi bu yangilikka intiluvchanlik hissi taraqqiyot omili boʻlib xizmat qiladi. Kasbga 
boʻlgan ijodiy munosabatda bu oʻz aksini topadi.

Yusuf Xos Hojibning Qutadgʻu bilig (Baxtga eltuvchi bilim) asarida ilmning kishiga keltiradigan foydasi, 
hayot yoʻllarida bir chiroq misoli yoʻlimizni yorituvchi vosita ekanligi, har bir xalq eʼtiborini ilm egallashga qarat-
mogʻi lozimligi uqtirilgan. Ziyo ulashuvchi ustoz-oʻqituvchilar oʻz kasbiga muhabbat qoʻyishi, oʻz sohasida oʻquv-
chi-talabalaridan ancha yuqori turishi, ularga bilim berishda doim yangilikka intilishi kerakligi taʼkidlangan. “Bilim 
olish nihoyatda mashaqqatli yoʻldir. Igna bilan quduq qazishga teng bu yumush har kimning qoʻlidan kelmaydi. 
Kimgadir bilim berish esa ikki karra sermashaqqat mehnatdir”, – deydi Yusuf Xos Hojib oʻz asarida. Zamonlar 
silsilasida necha suronli yillarni oʻzbek xalqi boshdan kechirdi. Biroq bobolarimizning zakovatli boʻlish, kasbga 
toʻgʻri hamda ijodiy yondashishga oid mulohazalari hali hanuz ahamiyatini yoʻqotmagan.

TADQIQOT METODOLOGIYASI
Mazkur tadqiqotda buyuk ajdodlarimizning ilmiy, pedagogik va ma’naviy merosini oʻrganish asosida 

boʻlajak oʻqituvchilarning pedagogik kasbga bo‘lgan ijodiy munosabatini shakllantirish jarayoni tahlil qilindi. 
Tadqiqotda sifatli (kvalitativ) va miqdoriy (kvantitativ) metodlar uyg‘unlashtirildi. Sifatli tahlilda tarixiy-pedagogik 
manbalar, mashhur allomalarning asarlari hamda zamonaviy pedagogik yondashuvlar kontent tahlil usuli orqali 
o‘rganildi. Miqdoriy tahlil esa so‘rovnoma, test va kuzatuv natijalariga asoslandi. Tadqiqot eksperimental-sinov 
asosida tashkil etilib, unda bakalavriat bosqichida tahsil olayotgan pedagogika yo‘nalishidagi talabalarning 
kasbga munosabatidagi o‘zgarishlar monitoring qilindi. Tadqiqot metodlari sifatida kuzatuv, suhbat, diagnostika, 
statistik tahlil, grafik tahlil va pedagogik eksperiment qo‘llanildi.

TAHLIL VA NATIJALAR
Millatimizning ulugʻ qomusiy olimlaridan tashqari, buyuk sarkardalari ham kasb tanlashga alohida eʼtiborga 

molik masala deb qarashgan. Amir Temur Movarounnahrni chingiziylardan xalos etib, ulkan saltanat barpo 
etdi. Mamlakatni kengaytirish bilan birga, turli kasb egalariga homiylik qildi. Hunarmandchilikning koʻplab turlari 
keng rivoj topdi. Boshqa mamlakatlardan olib kelingan oʻzga millat vakillarining ham erkin yashashlari uchun 
barcha sharoitlarni yaratdi. Ularni mahalliy xalq bilan bir el boʻlib istiqomat qilishlari uchun imkon tugʻdirdi. Lola 
Rajabovaning “Kasbiy pedagogika” qoʻllanmasida Amir Temur haqida shunday maʼlumot keltiriladi: “Sohibqiron 
oʻn ikki toifa kishilar xususida soʻz yuritib, saltanatining oʻn ikki burji va davlatining oʻn ikki oyi deb hisoblaydi. 
Ularning oʻn birinchi toifasiga esa kasb-hunar egalarini kiritib, ular mamlakat himoyasida boʻlishini taʼkidlay-
dilar.” Madrasalar qurdirib, ilm ahli ustozlarini gʻoyatda eʼzozlaydi. Amir Temur oʻzining “Tuzuk”larida shunday 
deydi: “Ishbilarmon, mardlik va jasorat sohibi, azmi qatʼiy, tadbirkor va hushyor bir kishi, ming-minglab, tadbirsiz, 
loqayd kishilardan yaxshidir”.

Amir Temurning nabirasi Mirzo Ulugʻbek ham nafaqat shoh, balki butun dunyoga mashhur buyuk astronomik 
olimdir. Mirzo Ulugʻbek oʻzining hukmronligi davrida kasb-hunar egalari, hunarmandlar, ilm egalariga homiylik 
qilgan. Xalq oʻrtasida maʼrifatparvar podshoh, koʻplab elga naf keltiruvchi inshootlar, madrasa va rasadxo-
nalar qurdirgan shoh sifatida shuhrat qozongan. U bobosidan oʻgʻil-qizlarni yoshlikdan kasbga oʻrganishlari 
uchun shart-sharoitlar yaratish, hunarmand kishilarni mamlakatda qadrlashni ham oʻrgandi. Oʻzi ham Ali 
Qushchi kabi zukko shogirdlarni yetishtirdi. Xuddi shunday sifatlar Sohibqironning yana bir avlodi Zahiriddin 
Muhammad Boburda ham kuzatiladi. Mirzo Bobur oʻzga elda podshoh boʻlishiga qaramay, kasb-hunar egalarini 
yuksak qadrlagan. Ulugʻ ajdodlariga munosib vorisligini koʻrsatgan. Uning “Boburnoma” asari Sharq va Gʻarb 
mamlakatlarida nihoyatda mashhurdir. Mirzo Bobur oʻz asarida kasb egallash ahamiyati katta ekanligi, davlat 
farovonligi yoʻlida davlatda bu kabi kishilarning koʻpligi yaxshi natija ekanligini aytib oʻtganlar.

Abu Nasr Forobiy “Fozil odamlar shahri” asarida: “Podshoh shohligini, temirchi temirchiligini, oshpaz 
oshpazligini qilishi, yaʼni har kim oʻz oʻrnida boʻlishi, oʻz vazifasini bajarmogʻi kerak. Shunda davlatda farovonlik 
hamda taraqqiyot rivojiga erishish mumkin”,–deydi. Forobiy kasb egallashga muhim masala deb qaragan. Mulo-
hazalaridan koʻrinib turibdiki, har bir kishi oʻz kasbiga mehr qoʻyishi, yoshlikni behuda ishlarga sarf qilmasdan, 
bir hunarning boshini tutmoqligi zarurligini alloma ham eʼtirof etib oʻtgan.

Imom al-Buxoriy buyuk hadisshunos olim edi. U “Qurʼon”dan keyingi Paygʻambarimiz Muhammad (s.a.v.)
ning aytgan soʻzlari, qilgan amallari aks etgan eng ishonchli hadislarni toʻplab, toʻplam yaratgan. Unda kasb 

tanlash, ilm olish, umrni odamlarga naf keltiradigan foydali mehnat bilan oʻtkazish xususida ham hadislar 
kel tirilgan. “Halol kasb qilish har bir musulmon kishining burchidir”,–deb bir hadisda aytilgan boʻlsa, ikkinchisida: 
“Sizlardan biringiz arqonini olib, togʻdan oʻtin terib kelib, uni sotib tirikchilik qilishi, birovdan tilab soʻrashidan 
yaxshiroqdir”,–deyilgan. “Alloh taolo sizlardan biringiz bir ish qilsa, uni chiroyli va mukammal bajarishini yaxshi 
koʻradi”,–deyilgan hadisda ham nimagaki qoʻl urilsa, chin dildan, astoydil bajarish nazarda tutilgan. Yana birida 
esa: “Hech kim oʻz qoʻli mehnati evaziga topganidan yaxshiroq taom yemagan”,–deb taʼkidlangan. Paygʻam-
barimizning ushbu hadislari orqali insonlarni halol yoʻl bilan rizq terib yeyish, boriga shukur qilib, yoʻgʻiga sabr 
etib yashash, mehnat qilish har bir moʻmin-musulmonning majburiy burchi ekanligi bot-bot eslatilgan.

Donishmand xalqimiz boy ilmiy-madaniy merosga ega. Millatimizning qay davriga nazar solmaylik, boy 
tarixiy, purhikmat mulohazalarga, pand-nasihatlarga, ajoyib yillar silsilasidan oʻtib kelayotgan kitoblarga duch 
kelamiz. Ularning barchasida kasb tanlash inson umridagi muhim tanlov ekanligi, uning sir-asrorlarini puxta 
oʻzlashtirishda sabrli boʻlish, halollik ila yurtga xizmat etish, shu orqali topilgan daromad bilan tirikchilik oʻtkazib, 
oʻz burchlarini ado etish, eʼtiqodiga sodiq qolishida tanlagan kasbining ahamiyati, hamisha oʻz hunarini takomil-
lashtirib borish tavsiya etilganiga guvoh boʻlamiz. Eng qiziq jihati, bularning hozirgi globallashuv jarayonlarida 
ham oʻz qiymatini yoʻqotmagani, aksincha, yangi mazmun kasb etganidir. Bu borada respublikamizda tahsinga 
sazovor ishlar bugungi kunda ham amalga oshirilmoqda.

XULOSA
Yurtboshimiz Shavkat Mirziyoyev oʻzining “Erkin va farovon demokratik Oʻzbekiston davlatini birgalikda 

barpo etamiz” asarida Yangi Oʻzbekistonni bunyod etishda malakali pedagoglarga har qachongidan ham 
koʻproq ehtiyoj sezilishini taʼkidlaganlar. Yurtboshimiz oʻz soʻzlarida davom etib, taʼlim sohasida bir qancha 
islohotlar olib borish zarurligini, bu borada koʻplab loyihalar yaqin kelajakda amalga oshirilishini alohida 
taʼkidlab oʻtganlar. Shuningdek, kerakli mutaxassislarni tayyorlashda oʻtmishdagi ajdodlarimiz qoldirgan noyob 
manbalardan unumli foydalanish zarurligi ham qayd etilgan.

Texnologik asrda yashar ekanmiz, pedagogik kasbga boʻlajak oʻqituvchilarni tayyorlash va ularni kasbga 
nisbatan ijodiy munosabatda boʻlishga oʻrgatish naqadar muhimligini anglab yetmogʻimiz lozim. Chunki yosh 
avlodni – u xoh oʻquvchi, xoh talaba boʻlsin – shu yurt farzandi sifatida aynan oʻqituvchilar taʼlim beradi va tarbi-
yalaydi. Pedagoglarni ushbu jarayonga puxta tayyorlash esa eng muhim masalalardan biridir. Bu borada olib 
borilayotgan ilmiy-tadqiqot ishlari, shubhasiz, yaqin kelajakda oʻz samarasini beradi.

Foydalanilgan adabiyotlar roʻyxati:
1. Sh. Mirziyoyev. Erkin va farovon demokratik Oʻzbekiston davlatini birgalikda barpo etamiz. – Toshkent: 2017.
2. Abdullayeva M., Abduqodirov A. Kasbiy pedagogika. – Toshkent: 2010.
3. Xodjayev A. Kasbiy ta’lim pedagogikasi. – Toshkent: 2015.
4. Sharipov Sh. Pedagogika va kasb-hunar ta’limi metodikasi. – Toshkent: 2012.
5. To‘xtasinov B., Usmonov A. Kasbiy ta’lim metodikasi va pedagogik texnologiyalar. – Toshkent: 2018.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

